
 

 
 

 
FM 2022/17 
J.nr 00.00.00/22FM-LABU-00017  Side 1  
 

 
UPA 2022/17 

24/3-2022 

Jens-Frederik Nielsen 

 

Uunga siunnersuut: Akiliisarfik Ilanngaassivik pillugu Inatsisartut inatsisaata atorunnaarsinneqarnera pillugu 
Inatsisartut inatsisaat.  
(Aningaasaqarnermut, Aatsitassanut, Inatsisit Atuutsinneranut Naligiissitaanermullu Naalakkersuisoq) 
(Siullermeerneqarnera) 
 
Akiligassanut akiliisinnaanissamut ikiueriaatsinut periusissat arlalissuupput. Uanga nammineq 
missingersuutinut konto-qarpunga, taanna nammineerluni akiliisarnermut aaqqissuutimut 
isumaqatigiissuteqarpoq taamaasilluni akiligassaqalinnginnissaq anguniarlugu akiligassat aalaakkaatsut 
tamarmik piffissaq eqqorlugu akiliiffigisarlugit. Aaqqiissut tamanna uannut amerlasoorpassuarnullu 
ajunngitsumik ingerlavoq. 
 
Kisiannili ajoraluartumik maanna ilisimavarput amerlasoorpassuit aaqiissut ajunngitsumik ingerlasoq 
nassaarisimanngimmassuk. Innuttaasuniit akiligassaq maanna 1 milliard koruunit pallissimavaat. Tamanna 
assigiinnarpaa innuttaasoq ataaseq agguaqatigiissillugu 19.000 koruuninik pisortanut akiligassaqartoq. 
Aningaasarpassuuput. 
 
Tamanna peqqutigalugu Inatsisartuusimasut akiliisarfik Ilanngaassivik eqqunnissaa aalajangersimavaat. 
Akiliisarfik innuttaasut pisortanut akiligassaqartunut atuuttussaq. Aaqissuussaq innuttaasut pisortanut 
akiligassaanik ikiuisussaq taamaasilluni pisortanut akiligassaat annertusiartunnginniassammata. Tamanna 
inunnut ataasiakkaanut iluaqutaasussaavoq, kisiannili aamma ukiumut 30 million koruuninik nalilimmik 
nunatta aningaasaqarneranut iluaqutaasussaq. 
 
Maanna siunnersuutigineqartumit Naalakkersuisut partiiusullu aaqqiissut sussakkeertussanngussavaat. 
Tamanna isumaqarpoq nunatta karsiani aningaasat annikinnerulernissaat taamatuttaarlu innutaasut 
amerlanerusut akiligassaqarneq aqunneqarsinnaanngitsumiittut amerlanerulernissaat. Innuttaasunullu 
taakkununnga tamanna isumaqaratarsinnaavoq ernummassuteqarnerulerneq inissisimaffimmillu 
nuanniilliorneq annertusineranik. Pissutsit taamaattut Naalakkersuisut, Naleraq aammalu IA 
atuutsissinnaanngilaat. 
 
Paasisinnaavara aaqqiissutit allat suliarineqarmata. Neriuppunga – maannamut aaqqiissutit 
piviusorsiunngippallaartut – pisortanut akiligassaqarnermut apparsaataallutik iluaqutaassasut. Kisiannili 
apeqquserpakka, neriorsuutigaaralu immikkoortumi ineriartorneq qanoq isikkoqarneranik 
malinnaaqqissaassagama. Aammalu neriorsuutigaara pisortanut akiligassat annertusiartuinnaqqissappata 
Naleqqamiit IA-miillu politikerit tamarmik akisussaatikkumaarakkit. Taamatullu naatsorsuutigaara 
taakkunani politikkerit maanna akisussaaffik una tigussagaat. 
 
Taamatut oqaaseqarluta siunnersuut itigartinneqarnissaa inassutigaarput. 


